
PENGHARGAAN

Bismillahirrahmanirrahim,

Alhamdulillah, syukur ke hadrat Allah SWT kerana dengan izin-Nya,
Suruhanjaya Siasatan Diraja (Suruhanjaya) bagi Menyiasat Isu
Pengurusan dan Operasi Lembaga Tabung Haji (LTH) dari tahun 2014
hingga 2020, telah berjaya menyiapkan laporan hasil siasatannya.
Laporan ini mengandungi penemuan siasatan dan syor-syor
penambahbaikan pengurusan dan operasi LTH untuk dipersembahkan
kepada Kebawah Duli Yang Maha Mulia (KDYMM) Seri Paduka Baginda
Yang di-Pertuan Agong Al-Sultan Abdullah Ri'ayatuddin Al-Mustafa Billah
Shah Ibni Aimarhum Sultan Haji Ahmad Shah Al-Musta’in Billah.

Bagi pihak Pesuruhjaya-pesuruhjaya, saya ingin merakamkan setinggi-
tinggi penghargaan dan terima kasih kepada semua pihak yang telah
memberi kerjasama dalam menyiapkan laporan ini.

Setinggi-tinggi penghargaan dan terima kasih juga kepada semua pihak
dan agensi, terutamanya saksi-saksi yang memberi keterangan di
hadapan Suruhanjaya, yang telah memberi kerjasama sehingga
membolehkan Suruhanjaya menyempurnakan siasatannya dalam
tempoh enam bulan seperti yang ditetapkan.

Setinggi-tinggi penghargaan dan terima kasih yang tidak terhingga
kepada Setiausaha Suruhanjaya, Datuk Hajah Hakimah binti Mohd
Yusoff, Ketua Pengarah Jabatan Kemajuan Islam Malaysia (JAKIM) dan
pasukan Sekretariat daripada JAKIM. Mereka dengan penuh dedikasi
telah memastikan prosiding Suruhanjaya berjalan dengan lancar dari
aspek pengurusan logistik dan penyediaan laporan. Terima kasih juga
kepada JAKIM kerana telah menyediakan Bilik Mesyuarat, di Kompleks
Islam Putrajaya sebagai lokasi perjalanan prosiding dan mesyuarat
Suruhanjaya. Tidak lupa juga ucapan terima kasih kepada kedua-dua
jurubahasa daripada Mahkamah Persekutuan yang telah membantu
perjalanan prosiding.

Suruhanjaya juga merakamkan penghargaan dan terima kasih kepada
Jabatan Peguam Negara atas kerjasama yang diberikan dalam
memastikan tanggungjawab Suruhanjaya dapat dilaksanakan dengan
berkesan. Penghargaan khusus kepada Pegawai-pegawai Pengendali
jaitu Datin Asmah binti Musa, Datuk Nazran bin Mohd Sham, Tuan
Budiman Lutfi bin Mohamad serta Pembantu-pembantu Pegawai
Pengendali yang kesemuanya Pegawai Undang-Undang dari Jabatan
Peguam Negara.

Akhir kata, setinggi-tinggi penghargaan dan terima kasih kepada
Pesuruhjaya-pesuruhjaya iaitu Tan Sri Samsudin bin Osman, Tan Sri
Abdul Rashid bin Hussain, Tan Sri Dr. Mohd Munir bin Abdul Majid,
Profesor Dr. Asmadi bin Mohamed Naim dan Encik Norsyahrin bin
Hamidon atas komitmen, sumbangan ilmu dan kepakaran serta
profesionalisme di sepanjang siasatan dan penyediaan laporan ini.
Dengan kerjasama Pesuruhjaya-pesuruhjaya dan semua pihak yang
terlibat secara langsung mahupun tidak langsung, laporan ini telah dapat
disempurnakan.

TUN RAUS SHARIF
Pengerusi
Suruhanjaya Siasatan Diraja

19 Julai 2022

RINGKASAN EKSEKUTIF

PENGENALAN

Mesyuarat Jemaah Menteri yang bersidang pada 14 Ogos 2020,
berpandangan bahawa terdapat keperluan untuk menubuhkan
Suruhanjaya Siasatan Diraja (Suruhanjaya) bagi menyiasat isu
pengurusan dan operasi Lembaga Tabung Haji (LTH). Seterusnya
Mesyuarat Jemaah Menteri pada 14 Julai 2021 bersetuju untuk
menubuhkan Suruhanjaya seperti yang diperuntukkan di bawah Akta
Suruhanjaya Siasatan 1950 [Akta 119]. Lanjutan daripada itu, Mesyuarat
Jemaah Menteri pada 8 Oktober 2021 telah menetapkan objektif dan skop
siasatan Suruhanjaya seperti berikut:

(@) meneliti isu-isu berkenaan LTH yang berlaku antara tahun 2014
hingga 2020, dengan merujuk penemuan Pricewaterhouse
Cooper (PwC), Ernst & Young (EY) dan Roland Berger (RB),
tidak termasuk pelan penstrukturan dan pemulihan yang
sedang dijalankan;

(b) meneliti semua dokumen dan bukti-bukti yang berkaitan, serta
menentukan sama ada terdapat perbuatan menyembunyikan
maklumat berkaitan isu-isu yang dibangkitkan dan perbuatan
memberi kenyataan yang mengelirukan mengenainya; dan

(c) mengesyorkan tindakan yang sesuai diambil terhadap mana-
mana pihak yang didapati melanggar mana-mana peruntukan
undang-undang.

2. Pada 20 Januari 2022, KDYMM Seri Paduka Baginda Yang di-
Pertuan Agong telah berkenan melantik enam orang Pesuruhjaya
seperti berikut:

# Tun Md Raus bin Sharif;

e Tan Sri Samsudin bin Osman,;

® Tan Sri Abdul Rashid bin Hussain;

. Tan Sri Dr. Mohd Munir bin Abdul Majid;

® Profesor Dr. Asmadi bin Mohamed Naim; dan
® Encik Norsyahrin bin Hamidon.

3. KDYMM Seri Paduka Baginda Yang di-Pertuan Agong juga telah
melantik Datuk Hajah Hakimah binti Mohd Yusoff, Timbalan Ketua
Pengarah (Dasar) Jabatan Kemajuan Islam Malaysia (JAKIM) (kini
Ketua Pengarah) sebagai Setiausaha kepada Suruhanjaya.
Manakala Datin Asmah binti Musa, Datuk Nazran bin Mohd Sham
dan Encik Budiman Lutfi bin Mohamed telah dilantik sebagai Pegawai
Pengendali.

4. Tempoh kuat kuasa pelantikan Pesuruhjaya-pesuruhjaya adalah
selama enam bulan bermula dari tarikh pelantikan oleh KDYMM Seri
Paduka Baginda Yang di-Pertuan Agong.

METODOLOGI SIASATAN

5. Dalam menjalankan siasatan, Suruhanjaya telah menggunakan
empat pendekatan dan metodologi bagi mencapai objektif
penubuhannya dan memastikan siasatan Suruhanjaya mencakupi
semua skop seperti yang dinyatakan dalam terma rujukan. Berikut
adalah metodologi yang digunakan:

® pengumpulan rekod dan dokumen;
® taklimat agensi;

s Akuan Berkanun Saksi; dan

® prosiding Suruhanjaya.

LATAR BELAKANG LEMBAGA TABUNG HAJI

6. Pengurusan haji negara ini bermula dengan pewujudan Ordinan Haji
1951 [Federation of Malaya No.56 of 1951] dengan matlamat
melindungi dan mengawal orang Islam yang melaksanakan ibadah
haji. Untuk tujuan itu, telah ditubuhkan Pejabat Urusan Haji Pulau
Pinang. Penubuhan LTH sebagai badan berkanun bermula dengan
penubuhan Perbadanan Wang Simpanan Bakal-Bakal Haji Tanah
Melayu (PWSBH) melalui Akta Parlimen 34/62. Pada tahun 1969,
Lembaga Urusan dan Tabung Haiji (LUTH) telah ditubuhkan menerusi
Akta Lembaga Urusan dan Tabung Haji 1969 [Akta 8] yang

menggantikan PWSBH. Fungsi-fungsi LUTH adalah gabungan
fungsi-fungsi PWSBH dengan tanggungjawab Pejabat Urusan Haiji
Pulau Pinang.

7. Pada 1 Jun 1995, LUTH telah dimansuhkan dan diganti dengan
Lembaga Tabung Haji (LTH) melalui Akta Tabung Haji 1995 [Akta
535]. Akta 535 memperuntukkan secara komprehensif mengenai
fungsi, kawal selia, pengurusan dan operasi LTH.

PENEMUAN SURUHANJAYA

8. Suruhanjaya telah mendapati beberapa penemuan penting
mengenai pengurusan dan operasi LTH sepanjang tempoh siasatan.
Penemuan-penemuan ini diperincikan dalam BAB TIGA laporan ini.
Secara ringkasnya penemuan-penemuan utama Suruhanjaya
adalah seperti berikut:

TADBIR URUS
Kelemahan Akta Tabung Haji 1995 [Akta 535]

9. Beberapa peruntukan dalam Akta 535 tidak lagi sesuai dengan
keadaan semasa. Akta 535 memberi kuasa yang luas kepada
Menteri. Kuasa tersebut merangkumi operasi haji, dana dan
pelaburan.

10. Menteri yang bertanggungjawab ialah Menteri di Jabatan Perdana
Menteri (Hal Ehwal Agama). Adalah didapati kepakaran ketiga-tiga
Menteri Hal Ehwal Agama yang menyelia LTH dalam tempoh
siasatan hanya terhad dalam bidang hal ehwal agama. Keterbatasan
iIni menjadikan Menteri Hal Ehwal Agama bergantung sepenuhnya
kepada cadangan-cadangan yang dikemukakan oleh pihak
pengurusan dan Lembaga dalam melaksanakan tanggungjawab
dari aspek pengurusan dana dan pelaburan. Didapati tiada input
tambahan yang lain diperoleh oleh Menteri sebelum beliau membuat
keputusan mengenai pengurusan dana dan pelaburan. Situasi ini
mungkin berbeza jika perkara berkaitan dengan pengurusan dana

dan pelaburan LTH dipertanggungjawabkan kepada Menteri
Kewangan. Dengan itu, Suruhanjaya berpendapat kuasa Menteri
dalam mengawal selia LTH wajar dikongsi bersama dua orang
Menteri iaitu Menteri Hal Ehwal Agama dan Menteri Kewangan.

11. Akta 535 memberi kuasa kepada Menteri dalam melantik Pengerusi
dan anggota Lembaga. Seksyen 6(2) Akta 535 hanya
memperuntukkan Pengerusi atau anggota Lembaga hendaklah
seorang muslim dan warganegara Malaysia. Didapati tiada
penjelasan tentang kriteria khusus yang perlu ada pada seseorang
sebelum dilantik sebagai Pengerusi atau anggota Lembaga.
Suruhanjaya telah menyenaraikan akta-akta berkaitan yang
mempunyai kriteria khusus seperti “orang yang mempunyai
pengetahuan dan pengalaman dalam kewangan, perniagaan,
ekonomi, perakaunan atau dalam mana-mana disiplin lain yang
berkaitan” sebagai panduan.

12. Peruntukan yang begitu luas seperti di atas telah memperlihatkan
pelantikan seorang Pengerusi LTH dan beberapa anggota Lembaga
yang dilantik dalam kalangan ahli politik bagi tempoh 2014 hingga
2018. Penglibatan ahli polittkk dalam pengurusan LTH telah
menimbulkan keresahan dalam kalangan masyarakat akibat
daripada pertembungan politik. Keadaan ini menyebabkan ada
pihak-pihak mengambil kesempatan dengan menjadikan keputusan
yang dibuat LTH sebagai bahan kritikan sehingga menjejaskan
kredibiliti LTH.

13. Terdapat beberapa keputusan LTH seperti bayaran agihan
keuntungan (hibah), penentuan bayaran haji, dan Bantuan
Kewangan Haji (Hajj Financial Support (HAFIS)) didorong oleh
unsur-unsur politik.

14. Disamping itu, Akta 535 memberi Menteri kuasa untuk membatalkan
pelantikan perkhidmatan mana-mana anggota Lembaga pada bila-
bila masa tanpa memberikan apa-apa sebab. Menteri telah
menggunakan kuasa ini dalam dua situasi iaitu:

(a) penamatan perkhidmatan Datuk Nik Mohd Hasyudeen bin
Yusoff sebagai Ketua Pegawai Eksekutif pada 5 Mei 2021,
sebelum tamat tempoh sebenar perkhidmatannya iaitu pada 31
Ogos 2021; dan

(b) penamatan perkhidmatan Tan Sri Md Nor bin Md Yusof sebagai
Pengerusi Lembaga pada 15 Oktober 2021, sebelum tarikh
tamat tempoh kontrak yang baru disambung selama dua tahun
mulai 20 Julai 2020.

15. Peruntukan yang memberi kuasa membatalkan perkhidmatan mana-
mana anggota Lembaga dengan serta-merta tanpa sebab tidak lagi
sesuai dalam keadaan sekarang.

Penglibatan Anggota Lembaga dan Pengurusan dalam Anak-anak
Syarikat

16. Suruhanjaya mendapati pegawai dan anggota Lembaga LTH terlibat
dalam banyak anak syarikat LTH sama ada sebagai Pengerusi atau
Anggota Lembaga Pengarah (ALP). Mereka juga didapati terlibat
dalam jawatankuasa-jawatankuasa di bawah Lembaga sama ada
sebagai Pengerusi atau Ahli. Penglibatan anggota Lembaga dan
pengurusan tertinggi LTH dalam pengurusan anak-anak syarikat
menyebabkan mereka kurang memberi fokus kepada tugas hakiki di
LTH dan menimbulkan konflik kepentingan dalam pengurusan LTH
dan anak-anak syarikatnya.

Jawatankuasa-jawatankuasa Lembaga Tabung Haji

17. Semua jawatankuasa LTH ditubuhkan melalui peruntukan seksyen
11 Akta 535. Jawatankuasa penting seperti Panel Pelaburan,
Jawatankuasa Penasihat Syariah, Jawatankuasa Pengurusan Haiji
tidak dikanunkan secara spesifik dalam Akta 535. Ini menyebabkan
jawatankuasa tersebut boleh dibubarkan secara pentadbiran seperti
yang berlaku kepada Panel Pelaburan yang telah dibubarkan pada
tahun 2018 dan diganti dengan satu jawatankuasa lain yang tidak
selari dengan Akta 535.

18. Dengan itu, Suruhanjaya mencadangkan Panel Pelaburan,
Jawatankuasa Penasihat Syariah dan Jawatankuasa Pengurusan
Haji dikanunkan dalam Akta 535.

KRISIS KEWANGAN

19. LTH menghadapi krisis kewangan yang serius pada tahun
kewangan 2017. Ini menjadi ketara apabila Ketua Audit Negara
(KAN) telah menegur LTH berkaitan beberapa perubahan polisi
rosot nilai aset kewangan LTH yang tidak konsisten pada tahun
kewangan 2017 apabila polisi rosot nilai telah diubah sebanyak dua
kali. Teguran atau ‘Emphasis of Matter’ daripada KAN bertarikh 16
Julai 2018 adalah seperti berikut:

» kaedah penetapan polisi rosot nilai aset kewangan LTH adalah
tidak konsisten. Terdapat perubahan polisi rosot nilai pada
setiap tahun khususnya dalam tahun kewangan berakhir 31
Disember 2017 yang mana pada masa itu ia diubah sebanyak
dua kali.

® dalam tahun kewangan berakhir 31 Disember 2017, LTH tidak
merekodkan rosot nilai berjumlah RM227.81 juta terhadap
pelaburan dalam tiga syarikat subsidiari dan tiga syarikat
bersekutu khususnya pelaburan dalam TH Heavy Engineering
Berhad berjumlah RM164.58 juta.

20. Lanjutan daripada teguran KAN, pengurusan LTH telah melantik
firma PwC untuk melaksanakan financial review terhadap
kedudukan kewangan LTH dari tahun 2014 hingga 2017. Hasil
financial review yang dibuat oleh PwC menunjukkan bahawa
terdapat jurang defisit antara aset dan liabiliti sejak tahun 2014.
Ringkasan laporan tersebut adalah seperti berikut:

s LTH tidak melaksanakan rosot nilai terhadap pelaburan dalam
syarikat-syarikat bersekutu (associated companies);

s LTH tidak melaksanakan rosot nilai bagi pelaburan dan
pembiayaan kepada anak syarikat (subsidiary companies);

@ LTH tidak melaksanakan rosot nilai dalam instrumen
pendapatan tetap;

® LTH tidak memenuhi piawaian FRS 140 berkaitan kejatuhan
nilai saksama/kerugian nilai saksama bagi pelaburan hartanah;

8 LTH bagi tahun kewangan 2017 telah mengagihkan
keuntungan (hibah) tanpa mengambil kira impak daripada rosot
nilai dan kejatuhan nilai saksama pelaburan; dan

® LTH telah merekodkan pendapatan dividen daripada anak
syarikat walaupun dividen tersebut tidak dibayar kepada LTH.

21. Suruhanjaya mendapati beberapa perkara yang dilaporkan oleh
PwC dalam financial review tersebut adalah benar. Sekiranya
piawaian Malaysian Financial Report Standard (MFRS) diguna pakai
sepenuhnya bagi tahun kewangan 2017, LTH sepatutnya
merekodkan kerugian bersih sebanyak RM1.4 bilion berbanding
keuntungan RM3.4 bilion seperti yang direkodkan dalam Laporan
Kewangan 2017. Ini menunjukkan bahawa kedudukan kewangan
LTH sudah berada dalam keadaan kritikal pada tahun kewangan
2017.

Faktor-Faktor yang Membawa kepada Krisis Kewangan

22. Suruhanjaya mendapati antara faktor-faktor yang menyumbang
kepada berlakunya krisis kewangan seperti yang dinyatakan di atas
adalah:

(i) Pembayaran hibah yang tinggi

Keghairahan untuk membayar agihan keuntungan (hibah) yang
tinggi sejak tahun 2014 hingga 2017 telah melampaui

kemampuan kewangan LTH. Pembayaran agihan keuntungan
(hibah) yang tinggi yang dibuat sebelum tahun 2018 telah
menyebabkan rizab LTH menyusut.

Pembayaran agihan keuntungan (hibah) yang tinggi ini telah
menarik para pendeposit yang mencari pulangan yang tinggi.
Dalam memenuhi jangkaan pendeposit ini menyebabkan LTH
tergelincir daripada matlamat penubuhannya. Ini mendedahkan
LTH kepada risiko pendeposit besar yang berpotensi
mengeluarkan deposit mereka (bank run) sekiranya agihan
keuntungan (hibah) yang diberi oleh LTH adalah terlalu rendah.
Ini berlaku pada tahun 2019 selepas pengumuman agihan
keuntungan (hibah) pada kadar 1.25% bahawa terdapat
pengecutan dalam deposit. Saiz deposit LTH menurun
daripada kira-kira RM73 bilion sebelum pengumuman agihan
keuntungan (hibah) kepada RM69 bilion pada akhir 2019. LTH
bernasib baik kerana jumlah pengeluaran deposit dan
kesannya adalah lebih kecil daripada apa yang dikhuatiri.

Olen kerana tekanan untuk mengisytiharkan agihan
keuntungan (hibah) yang tinggi, LTH terpaksa mengambil risiko
pelaburan yang berlebihan berbanding dengan apa yang
sewajarnya. Adalah didapati pelaburan LTH lebih cenderung
kepada ekuiti yang terdedah kepada turun naik pasaran.

(i) Kreatif dalam Amalan Perakaunan

Pengurusan LTH telah membuat amalan perakaunan kreatif
bagi pengisytiharan agihan keuntungan (hibah) yang tinggi.
Pengurusan LTH dalam tempoh tahun kewangan 2014 hingga
2017 tidak menggunakan nilai aset seperti yang dilaporkan
dalam Penyata Kewangan Tahunan LTH yang diaudit oleh
Jabatan Audit Negara (JAN). Sebaliknya LTH telah
menggunakan nilai aset yang boleh direalisasikan (Realisable
Asset Value (RAV)) dalam menentukan pematuhan kepada
seksyen 22, Akta 535. Penggunaan RAV dalam pengiraan
agihan keuntungan (hibah) telah menjadikan nilai aset lebih

@ LAPORAN SURUHANJAYA SIASATAN DIRAJA TABUNG HAJI



tinggi berbanding dengan nilai yang dinyatakan dalam Laporan
Penyata Kewangan Beraudit LTH. Tiada pelarasan dibuat ke
atas nilai pelaburan yang nilainya telah susut berbanding
dengan nilai pelaburan asal. Pengurusan LTH memberi alasan
bahawa seksyen 22 Akta 535 tidak mempunyai definisi aset
yang jelas. Oleh itu, pihak pengurusan mempunyai hak untuk
menentukan bagaimana nilai aset berkenaan dikira.

(i) Ketidaktegasan Ketua Audit Negara (KAN)

Sebagai sebuah badan berkanun, Laporan Kewangan
Tahunan LTH hendaklah diaudit oleh JAN. Objektif
pengauditan adalah untuk menyediakan penyata kewangan
yang memberi gambaran sebenar dan saksama mengenai
kedudukan kewangan LTH.

Suruhanjaya mendapati bahawa penyata kewangan LTH dari
tahun 2014 hingga 2017 telah diberi Sijil Audit Bersih walaupun
laporan audit untuk tahun kewangan 2017 ada menyebutkan
tentang “Emphasis of Matter”. Penjelasan mengenai “Emphasis
of Matter” oleh KAN kepada Perdana Menteri boleh dilihat pada
surat bertarikh 19 Disember 2018 yang menyatakan:

“8. Sepertimana YAB Tun sedia maklum, Pendapat
Berteguran telah dicadangkan terhadap Penyata
Kewangan TH bagi tahun berakhir 31 Disember 2017
Sekiranya tiada pelarasan dibuat untuk dua penemuan
material yang dibangkitkan iaitu Perubahan Polisi Rosot
Nilai Aset Kewangan TH dan Rosot Nilai Bagi Pelaburan
TH Dalam Syarikat Subsidiari dan Bersekutu berjumlah
RM227.81 juta. Perkara ini juga telah dimaklumkan
kepada YAB Tun semasa perbincangan pada 4 Julai
2018. Bagaimanapun, hasil perbincangan tersebut,
sekiranya Pendapat Berteguran diberikan, secara tidak
langsung ianya akan mempengaruhi espektasi dan
persepsi negatif pihak berkepentingan (stakeholder),
khususnya pendeposit untuk terus menyimpan di TH.

Dengan mengambil kira perkara tersebut, Pendapat
Tanpa Teguran dengan ‘Emphasis of Matter” telah
diberikan pada 16 Julai 2018.”

Penjelasan di atas menunjukkan bahawa KAN telah
mempertimbangkan perkara-perkara di luar skop audit dalam
penemuannya semasa mengaudit Penyata Kewangan LTH
2017. Jelas bahawa JAN tidak tegas dalam pengauditan
penyata kewangan LTH. Sepatutnya untuk tahun kewangan
2017, JAN tidak sepatutnya memberi Sijil Audit Bersih. Perkara-
perkara yang dinyatakan sebagai “Emphasis of Matter”
sepatutnya dinyatakan sebagai ketidakpatuhan. Tanpa Sijil
Audit Bersih, LTH tidak sepatutnya mengisytiharkan agihan
keuntungan (hibah) tahunan pada kadar 4.50% dan agihan
keuntungan (hibah) haji 1.75% yang telah menelan belanja
sehingga RM2.75 bilion bagi tahun kewangan 2017.

Ketidaktegasan JAN juga dilihat apabila agensi berkenaan
gagal menegur LTH berkaitan pemberian keuntungan (hibah)
yang tinggi sepanjang tahun 2014 hingga 2017. Pegawai JAN
telah menyatakan bahawa JAN tidak bertanggungjawab ke
atas pengisytiharan agihan keuntungan (hibah) yang dibuat
oleh LTH. Kenyataan tersebut adalah tidak selari dengan
tanggungjawab JAN dalam mengaudit sesebuah badan
berkanun. JAN seharusnya membuat teguran mengenai
pengisytiharan agihan keuntungan (hibah) yang terlalu tinggi
yang bertentangan dengan kemampuan kewangan LTH.

(iv) Visi LTH sebagai Tonggak Ekonomi Ummah

Penambahan visi LTH sebagai tonggak ekonomi ummah juga
menyumbang kepada krisis kewangan LTH. Terdapat dua
tujuan asal LTH. Pertama, sebagai platform untuk membantu
rakyat Malaysia menunaikan ibadah haji. Kedua, untuk menjadi
institusi yang membolehkan jemaah haji menabung supaya
mereka mempunyai dana yang mencukupi bagi menunaikan
ibadah haiji.

